
2019-жылды Экология жылы деп жарыялоо тууралуу
КАЙРЫЛУУ

Дүйнө жүзүндөгү экологиялык маселелердин уламдан-улам курчуп бараткандыгына жана аба ырайынын глобалдуу масштабдагы өзгөрүүсүнө байланыштуу жалпы элдин тынчсыздануусун билдирип, Борбор Азия мамлекеттери мындай коркунучтарга туруштук берүүгө өтө алсыз экенин белгилеп, ошондой эле, жашоо үчүн ылайыктуу айлана-чөйрөнүн туруктуулугун камсыз кылуу, андан ары өркүндөтүү максатында Кыргызстан Жашылдар партиясы сиздерге кайрылып, 2019-жылды Экология жылы деп жарыялоону сунуштайт.
	Экология жылы – бул өзүбүздүн туулуп өскөн жаратылышыбызды чындап сүйүп, аздектеп коргоп, аны коргоодо бардык аракеттерди бириктирүүгө болгон чакырык.
	
Борбор Азия жумурияттары үчүн Экология жылын алгачкы ирет жарыялоо – бул экологиялык коопсуздукту камсыз кылууга жана жаңы мамиле түзүүгө саясий эрк бар экендигинен кабар берет.
	Бүгүнкү күндө Борбор Азиядагы айлана-чөйрө өтө опурталдуу абалда, региондордогу ар бир мамлекет олуттуу экологиялык маселелерге жана аба-ырайынын жалпы өзгөрүшүнүн кыйраткыч кесепеттерине кептелүүдө. Атап айтканда:
	– Суунун жетишсиздиги күчөп баратат. Климаттын өзгөрүшү жана адам аракеттеринен улам мөңгүлөрдүн эрип жатышы өзгөчө тынчсызданууну жаратат. 1960-жылдардын башы менен салыштырганда, Борбор Азиядагы мөңгүлөрдүн аянты кыскарып, алардын көлөмү 27 пайызга азайып кетти. Божомолдорго ылайык, 2050-жылга чейин Тянь-Шандагы азыркы учурдагы мөңгүлөрдүн, дээрлик, жарымы жоголуп кетет, Кыргызстандагы мөңгүлөрдүн аянты 2025-жылга чейин 30-40 пайызга кыскарат жана өзөндөрдөгү суу көлөмү 25-35 пайызга азаят.
– Жерлердин арыкташы жана алардын кургакчылыкка дуушар болушу дагы уламдан улам күчөө үстүндө. Жер байлыктары түгөнүү чегине жакындап баратат жана ал – региондун азык-түлүк коопсуздугуна зыян тийгизүүдө. Илимпоздордун айтымында, жер семиздигинин азайышы алардын аянтынын 30-50 пайызында байкалууда жана эң көп жоготууга – элинин саны улам көбөйүп бараткан жана агротехникасы артта калган өнүгүп келе жаткан мамлекеттер кептелүүдө. Мисалга, Монголиянын борбор аймактарында мындай маселе азыр өтө курч.
	– Радиоактивдүү калдыктардын көмүлгөн корлору. Постсоветтик Борбордук Азия өлкөлөрүндө бул советтик мезгилден мурас болуп калган өтө орчундуу маселе. Көмүлгөн андай калдыктардын жалпы көлөмү 800 млн тоннадан ашат. Алардын көпчүлүгү сейсмикалык жактан опурталдуу жана сел жүрө турган аймактарда жайгашкан, айрымдары болсо – Борбордук Азия аймактарындагы кеңири суу бассейндерин калыптаган өзөн-суу жээктеринде жатат. Алардын потенциалдуу тескери саркындылары миллиондогон адамга залакасы тийгизиши мүмкүн. Эгер жер титирөө болсо, же Кыргызстан менен Тажикстан аймактарындагы нөшөрлөгөн жаан көпкө жаап, калдыктар ачыкка чыкса, экологиялык алаамат башталышы да ажеп эмес.
	– Жергиликтүү тургундардын турмушуна санитария жагынан жана аба тазалыгы боюнча коркунуч туудурган унаа жана кургак тиричилик калдыктар маселеси да азыркы тапта актуалдуулугун сактоодо.
	Абанын булганганынан жыл сайын дүйнөдө 7 миллиондон ашык адам каза болот, алардын көбү – Азия мамлекеттеринде жашагандар (Дүйнөлүк саламаттык сактоо уюму, 2018). Адам ден соолугуна коркунуч эң көп жараткан өлкөлөрдүн башында Кытай менен Индия турат.
	-Биологиялык артүрдүүлүктү жоготуу жана табигый, жапайы жаратылышты талкалоо уланууда, региондун элдеринин салттуу маданиятын калыптандырган экосистемалар акырындап жоголуп баратат. Индия менен Кытайдагы экологиялык маселелерди – алардын көпчүлүк аймактарына таандык демографиялык басым жана жагымсыз географиялык шарттар дагы күчөтүүдө.
	Мындай шартта экологиялык маселелер коомдогу негизги көйгөйгө айланып, жалпы элдин турмушундагы регионалдык коопсуздукту камсыз кылуу иштери менен тыгыз байланыштуу. Ошондуктан, мындай түзүлгөн абалды оңдош үчүн, бүткүл коомчулукту масштабдуу деңгээлде тартыш керек деп эсептейбиз. Аны камсыз кылуунун негизги фактору катары мамлекеттер жана, өзгөчө, ар бир жарандын экологиялык маселелерге мамилелерин өзгөртүшү талап кылынат.
	Региондогу мамлекеттердин бир багытта жасалган биргелешкен аракеттери:
 – климат боюнча Париж келишимин аткарууга жана «жашыл экономиканы» өнүктүрүүгө зор түрткү болот, анткени Париж келишиминде – экономикалык өнүгүүнүн жаңы үлгүсүнө бурулуш жасап, эски салттуу технологияларды «жашылга» алмаштырып, эң көп жапа чеккен мамлекеттерге – алар климаттык терс көрүнүштөргө туруштук бере ала тургандай шашылыш жардам көрсөтүү каралган.
- Циндаодо (2018 -жылдын 9-10-июну) кабыл алынган ШКУ мүчө мамлекеттеринин курчап турган чөйрө жаатындагы кызматташуу концепциясын ишке ашырууга жана региондук экологиялык коопсуздукту камсыздоо үчүн кызматташуунун  “шанхай духун” өнүктүрүүгө өбөлгө түзөт.
 	Мамлекеттик жана жеке ишканалар тарабынан көрсөтүлө турган андай жардамдын жалпы көлөмү 2020-жылга карата 100 млрд долларга жетиш керек. Андай каражатты натыйжалуу өздөштүрүү үчүн табият ресурстарын туура пайдалануу жана айлана-чөйрөнү коргоо технологиялары боюнча тажрыйба алмашуу талаптуу.
	Буга байланыштуу, биз, 2019-2023-жылдар аралыгындагы айлана-чөйрө боюнча биргелешкен аракеттердин беш жылдык программасын иштеп чыгууну жана анын алкагында – 2022-жылы Бишкекте Экинчи глобалдык Тоо саммитин өткөрүүнү сунуш кылабыз. Ал бийик жолугушуу – Бишкекте мурда ушул маселелердин тегерегинде болуп өткөн биринчи саммиттин 20 жылдыгына арналат.

	Глобалдык маселелерди чечүүнү жаңы адамды, ноосфера адамын тарбиялоо менен байланыштырышат. Экологиялык этика мындай адамды тарбиялоонун куралы болуп калыш керек. Ал үчүн экологиялык идеялар менен баалуулуктарга багыт алган, дүйнө таануу боюнча системалык моралды кайрадан карап чыккан, каада-салт менен өзгөчө багыттарды камтыган  жаңы түшүнүктөрдүн калыптануусу зарыл болот.
	Регионалдык мамлекеттердин турмушуна ылайык жана жагымдуу келген айлана-чөйрөнү камсыз кылуу үчүн жаратылышка аяр мамиле жасаган аракеттерди бириктирип, массалык аң-сезимди өзгөртө ала турган чаралар керек. Калктын ден соолугун сак кылган шарттар – генетика, жашоо түрү, саламаттык сактоо деңгээли жана айлана-чөйрөнүн абалы. Активдүү жарандык мамиле, алдыңкы технологиялар жана экология боюнча эң жогорку тажрыйбаны бириктирип, экологиядагы абалды түп тамырынан бери өзгөртүүгө мезгил жетти.


Жогоруда айтылгандарды эске алып, региондордогу мамлекеттердин жаратылыш ресурстары менен айлана-чөйрөсүн коргоо максатындагы кызматташууга чакырып, 2019-жылды Экология жылы деп жарыялоо сунушубузду колдоп берүүнү сунуштайбыз.

	Тиркеме:
– Кыргыз Республикасынын президенти С.Жээнбековго кайрылуу (июнь, 2018 ж.)


	Урматтоо менен,

Кыргызстан Жашылдар партиясынын төрагасы,
Кыргыз Республикасынын экология боюнча омбудсмени		  Э.Булекбаев
2

image1.jpeg
4&0)«&38 . 5\




